
鵝籠夫人者，毘陵某氏女也。幼時，父知女必貴，慎卜壻，得鵝籠文，卽壻之。母曰：

「家云何？」曰：「吾恃其文爲家也。」家果貧，數年猶不能展一禮。

妹許某，家故豪，遽行聘。僮僕高帽束絛者將百人，筐篚亙里許。媒簪花曳綵，嘿部署，

次第充庭戺，錦繡縠、珠釧，金碧光照屋梁。門外雕鞍駿騎，起驕嘶聲。宗戚壓肩視，

或且問：「乃姊家何似矣？」媼婢共圍其妹，歡笑吃吃。夫人靜坐治鍼黹，無少異容。

一日，母出妹所聘幣，裁爲妹服，忽慍曰：「爾姊勿復望此也！身屬布矣！」夫人聞之，

卽屏去絲帛，內外惟布。再數年，鵝籠益落魄。夫人妹已結鴛鴦枕，大鼓吹，簇鳳輿出

閣去。夫人靜坐治鍼黹，無少異容。

壬子秋，鵝籠歲二十四，舉於鄉。夫人母謂已出意外，卽鵝籠亦急告娶，夫人謂母曰：

「總遲矣。」於是鵝籠愧而赴京。中兩榜，俱第一人，名鬨天下。南京兆聞狀元貧，移

公帑金代行聘，官吏犇走執事，宗戚媼婢間，視妹時加甚。夫人仍靜坐治鍼黹，無少異

容。

已而鵝籠奉特恩賜歸，以命服娶。撫、按使者已下及郡守，俱集驛庭候，鵝籠親迎。自

毘陵抵鵝籠家，絳紗并兩岸數十里，縣令角帶出郊，伏道左。女子顯榮，聞見未之有也。

十年爲相，夫人常以禮規放佚，故鵝籠當時猶用寡過聞。壬申，夫人卒於京邸，朝廷賜

祭者七，遣官護喪歸，敕有司營葬。紼引日，公卿勳貴，尊幄鱗次，東郊如雲。水陸南

經二十餘里，几筵相接。卒時語鵝籠曰：「地高墜重，公可休矣！妾不自知何故，以今

日死爲幸。」閱歲，鵝籠予告回里。久之，復夤緣再相，縱淫恣亂政，賜死。

贊曰：予至燕，聞鵝籠小帽青衫死古廟中，刑部錦衣諸官鑰門，復命去。尸掛三日，旨

下始殮，牛車載柳棺出郭，無一視者。未死時，京師盛傳「十子謠」。十子者，如葉子、

附子類。葉子戲初起，鵝籠篤好之，偕客鬭，恆通曙。直宿內閣，輒攜女子男粧入。予

友徐心水時爲侍御，嘗語予曰：「鵝籠善啖附子，對客不去口，故面如紅玉。」其賄也，

厭銀矣，以金；金厭矣，以珠，俗稱金珠俱親之以子，故與在十子，餘子予偶忘焉。鵝

籠再相如此，知夫人卒時所言固已窺其微也。嗚呼！夫夫之得罪於國也，固先得罪於婦

矣。

